
Uitbranding 2: Die voorkoms van uitbranding by Elia
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 18:1,20

Geloofsbelydenis

Leerstellig N.G.B. Art 10

Wet

Sb 7-2:1,2

Gebed

Sb 14-2

Skriflesing en prediking

Gebed

Liefdegawe

Ps. 59:1,2,10

Seëngroet
Skets

Teks:  1 Konings 19:4
Enkele weke gelede het ons ŉ seminaar oor uitbranding in ons gemeente gehou.  Op versoek van lidmate lewer tans drie preke wat gebaseer is op wat Johan Eloff ons tydens die seminaar geleer het. 

Vandag bestudeer ons hoedat Elia die realiteit van uitbranding in sy lewe beleef en gehanteer het.

Wat is uitbranding?

Uitbranding kan veroorsaak word deur verskeie faktore (sien hieronder). Die gekombineerde gevolg van hierdie faktore kan wees: emosionele uitputting, fisiese moegheid, onttrekking, depressie, stresverwante siektes, spanning, verlies van behoorlike funksionering.

Oorsake van uitbranding

Faktore wat uitbranding veroorsaak is druk wat jy beleef en die manier waarop jy daarop reageer.  Jou reaksie word weer bepaal deur die manier waarop jy dink en wat jou dryfveer (skat) in jou lewe is.  Elia se hoofoorsaak was dat hy meer waarde geheg het aan wat mense dink, sê en doen, as aan die Here se beloftes en getrouheid.

Regstelling en/of voorkoming van uitbranding

Deur jou prioriteite (dryfveer) reg te stel, sal jou manier van dink verander.  Jou veranderde denke sal jou reaksie verander.  Jou reaksie sal maak dat jy jou druk anders hanteer.
Preek
Geliefdes in ons Here Jesus Christus

Enkele weke gelede het ons ŉ seminaar oor uitbranding in ons gemeente gehou.  Op versoek van lidmate lewer ek tans drie preke wat gebaseer is op wat ons tydens die seminaar geleer het.  Ek het hierdie preke self geskryf, maar ek het sterk gesteun op wat ons tydens die seminaar by Johan Eloff (wat vroeër predikant van die Gereformeerde Kerk Kemptonpark Mooifontein was) geleer het.  Hy moet daarom ook die erkenning kry vir die insigte wat in hierdie preke gelewer word.

Gemeente, al is ons in Christus van ons sonde verlos en burgers van God se koninkryk, leef ons tans nog in hierdie stukkende en in sonde gevalle wêreld.  En terwyl ons in hierdie wêreld leef, sal hierdie wêreld (of ons dit nou wil weet of nie) ŉ invloed op ons uitoefen.  En hierdie invloed, 

hierdie druk wat op ons uitgeoefen word, 

kan swaar en moeilik wees.  
· Ons kan gedaan raak.  
· Ons kan klaar raak.  
· Ons kan op raak. 
Elia het klaar geraak.  Hy het op geraak. In vers 4 van 1 Konings 19 staan daar:  “Hy self het egter ’n dagreis ver die woestyn in gegaan. Daar het hy onder ’n besembos gaan sit en gewens hy gaan dood. Hy het gesê: “Nou is dit genoeg, Here! Neem my lewe, want ek is niks beter as my voorvaders nie. 

· Wat was die druk wat Elia beleef het en wat vir hom te veel geraak het? 
· Hoekom het Elia in depressie onder ŉ boom gaan sit en gebid om te sterf?

Soos verlede week by Moses, gaan ons ook nou kyk na die historiese, huidige en toekomstige druk wat Elia in 1 Konings 19:4 beleef het.

· Elia se historiese druk het oor ŉ tydperk van drie jaar gestrek.

· In 1 Konings 17 leer ons Elia ken as ŉ profeet in diens van die Here.  Hy moes aan koning Agab van Israel gaan meedeel dat die Here ŉ groot droogte en gepaardgaande hongersnood oor die land stuur.

Om hierdie boodskap te gaan oordra, moes baie moeilik gewees het.  Hoe sou die koning daarop reageer?

· Na die oordra van die boodskap, het die Here vir Elia opdrag gegee om te vlug.  Hy moes by die spruitjie Krit gaan wegkruip, terwyl die kraaie vir hom sorg en die water al hoe minder raak.
Alhoewel die Here vir hom gesorg het, dink ek dat Elia tog baie bang moes gewees het dat Agab hom sou vang en laat dood maak. Agab het immers ŉ internasionale soektog na hom op tou gesit.
· En toe kom die dag wat Elia in opdrag van die Here moes teruggaan na Agab.  Elia daag vir die profete van Baäl uit tot die gebeure op die berg Karmel.  Uiteindelik (so sou Elia reken) kon die volk sien wie is waarlik God.  Is dit die Here?  Of is dit Baäl?
Ek glo almal van ons ken die geskiedenis van die gebeure op die berg Karmel.  Die Here antwoord Elia se gebed en met vuur uit die hemel word die sopnat offer van Elia verteer, terwyl die offer van die Baälprofete net so bly staan. Elia maak die profete van Baäl dood en die Here breek die droogte met groot reëns.  

Hierdie was die historiese druk wat Elia beleef het.

· Elia se huidige druk begin later daardie aand of vroeg die volgende oggend.  Isebel (die vrou van Agab) en die beskermvrou van die Baälprofete hoor wat Elia gedoen het en sweer om wraak te neem.  Sy stuur ŉ boodskap aan Elia dat sy hom gaan doodmaak.

Dit is in reaksie hierop dat Elia in hoofstuk 19 vlug, sy slaaf in Berseba agterlaat, en die woestyn ingaan waar hy onder die besembos gaan lê en wag om te sterf.  
· Dit is as gevolg van die druk wat Elia ten opsigte van die toekoms ervaar, dat hy wil doodgaan. Ja, ŉ swaar depressie (uitbranding!) tref Elia!
Immers, waar hy gehoop het dat die volk tot bekering sou kom, lyk dit asof daar niks van gekom het nie.  Inteendeel, koningin Isebel is net nog kwater vir hom.  Sy wil hom doodmaak.

Geliefdes, kom ons kyk wat 

die resultaat van hierdie druk in Elia se lewe was.
Ons kan sê dat daar ten minste drie groot resultate van hierdie druk wat Elia in hoofstuk 19:4 beleef het, op sy lewe was.  

Die eerste was dat hy totaal emosioneel en geestelik uitgeput was.
Elia gaan sit onder ŉ besembos en wens dat hy mag sterwe.  Daarby wens hy nie net dat hy mag doodgaan nie.  Hy bid ook dat die Here hom sal laat sterwe.  Daarna raak hy aan die slaap.  En hy slaap vas en diep. Toe ŉ engel hom wakker maak en kos gee om te eet, eet hy en hy slaap verder.

Hierdie totale emosionele uitgeputheid wat Elia beleef het, herinner aan ŉ diepe depressie.  

· As jy baie depressief raak, is dit dan nie dat jy nie meer langer lus voel om te lewe nie?  

· En as jy depressief is, slaap jy nie baie meer, en het jy nie behoefte om baie meer as normaalweg te slaap nie?
Gemeente, baie van ons kan met Elia identifiseer.  Wie van ons was nie al so emosioneel en geestelik uitgeput dat ons ook wou tou opgooi met waarmee ons besig was of is nie?  En as ons slaap, dat ons net wil bly slaap nie?
Ja, uitbranding weens druk in ons lewens kan maak dat ons emosioneel en geestelik baie uitgeput raak.  Jy wil net tou opgooi.  Jy wil nie aangaan met waarmee jy besig is nie.  Jy wil net slaap en die werklikheid ontvlug.

Ek kan daarvan in my eie lewe getuig.  As druk baie swaar raak, dan begin hierdie simptome in my lewe ontwikkel.  En ek is nie uniek nie.  Met almal van ons werk dit steeds net so.  
Wees bewus daarvan dat die effek van geestelike en emosionele uitputting baie negatief kan wees.  Swaar druk maak dat jy wil tou opgooi en nie meer wil aangaan nie.
Die tweede resultaat van die groot druk op Elia was dat hy homself van mense begin afsny het.
Hy wou alleen wees.  Hy laat volgens vers 3 sy bediende in Berseba agter en stap ŉ dagreis ver alleen in die woestyn in.  Die Bybel beklemtoon dit dus dat Elia doelbewus alleenheid in die woestyn gaan soek het.

Nou is dit nie so dat wanneer ons emosioneel en geestelik uitgeput is, ons nie geselskap rondom ons soek nie?  Ons wil alleen wees.  Ons wil nie nog met ander mense kuier en met ander mense gesels nie.
Weer eens.  Uit my eie lewe weet ek dat dit waar is.  As ek geestelike en emosioneel uitgeput is, dan soek ek nie mense rondom my nie.  Mense moet my nie pla nie...  Ek dink nie ek is uniek nie.  Ek dink almal van ons is so.

Die derde resultaat van die groot druk op Elia was dat hy begin twyfel het aan sy eie bekwaamheid.
In sy gebed dat die Here hom moet laat sterf, maak hy immers die stelling: “Ek is niks beter as my voorvaders nie. ”  
Hoekom sê Elia dat hy niks beter as sy voorvaders is nie?

· Hy sê dit omdat hy voel dat daar geen resultate op sy drie besondere jare van diens aan die Here nie.  Die volk is steeds so ongehoorsaam, soos in die tyd van sy voorvaders. Dit voel vir Elia asof hy niks bereik het nie:
· Agab se vrou Isebel wil hom steeds doodmaak.  Nou met ŉ nog intenser haat.

· En Israel wil, ten spyte wat hulle van die Here gesien het, hulle steeds nie tot die Here bekeer nie!... ...
Ja, vir Elia voel dit asof hy onsuksesvol is.  Hy kan niks wys vir sy drie jare van groot inspanning en opoffering vir die Here nie!

En ons?  Voel ons nie ook soms so onsuksesvol nie?  Kyk ons nie soms na ons werk oor jare heen en dit lyk asof daar geen resultate is nie?  Voel dit nie vir ons asof daar geen verskil in mense se lewens gaan wees as ons nie meer daar is nie?

Ja, ook ons begin so maklik onder groot druk twyfel in ons eie vermoëns.  Dan dink ons ons kan niks doen nie.  Ons is tot niks in staat nie. ... ... ...
Gemeente, dit was weens al hierdie dinge dat Elia uitgebrand het.  Dit is hoekom hy onder ŉ besembos gaan sit het om te sterf.  
Druk kan maak dat ons ook uitbrand en net totaal wil tou opgooi.  In die ergste gevalle kan ons dan ook eindes aan ons lewens wil maak!
Kom ons vra nou die vraag:  hoekom het Elia gereageer soos hy gereageer het?  

Hoe het sy denke gewerk om hom in so ŉ situasie te kry?.

Dit is belangrik om te verstaan hoekom Elia gedink het soos hy gedink het, want onbewustelik dink ons so maklik op dieselfde manier.
Johan Eloff het tydens ons uitbrandingseminaar Elia (en ook Moses) se denke soos volg verduidelik:  Wie of wat het Elia (en Moses - so het ons verlede week gesien) gedryf om alleen die woestyn in te gaan om te sterf?
Was dit God, hyself of die volk?  
Ek gaan weer die driehoek skyfies van verlede week vertoon.  Hierdie keer net met die naam van Elia in die plek van Moses.  Elia is telkemale in interaksie met God en die volk.  Ons kan dit met ŉ driehoek uitdruk.

Let op dat in hierdie driehoek Elia altyd in ŉ verhouding met God en die volk staan. Die vraag is egter, wie in hierdie driehoek dryf Elia om alleen die woestyn in te loop en onder ŉ besembos te gaan sit en wens om dood te gaan?

· Was dit God wat Elia gedryf het?

As dit God is, dan moet die driehoekie soos volg lyk.  Dan is God bo.

Het God vir Elia gedryf om alleen die woestyn in te gaan en te wens hy sterf?

Nee, God het Elia opdrag gegee om sy profeet te wees en teen Agab en Isebel te getuig.  Daarby het die Here al vir drie jaar lank vir Elia teen Agab en Isebel beskerm.  Sou die Here hom nie steeds verder beskerm nie?!

Duidelik is dit nie die Here wat Elia in die woestyn indryf nie.

· Het Elia homself gedryf om alleen die woestyn in te gaan?

As dit Elia self is, is hy aan die bo-punt van die driehoek.

Verlede week het ons gesien dat Moses se pligsbesef gemaak het dat hy homself gedryf het om lang ure alleen te werk, al was dit nie die opdrag van die Here nie.

Maar is dit Elia se pligsbesef wat hom in die woestyn indryf?

Nee, hy het presies gedoen wat die Here hom beveel het in die drie voorafgaande jare.  Om nou in die woestyn in te gaan en te wens hy sterf, was duidelik nie deel van sy eie pligsbesef nie.
· Was dit dalk die volk?

As dit die volk (Israel onder leiding van Agab en Isebel) was, dan moet die volk bo aan die driehoekie staan.

Was dit die volk onder leiding van Agab en Isebel? 

Ja! Dit was die volk onder leiding van Agab en Isebel!

Hoekom sê Elia dat hy niks beter as sy voorvader is nie?

Hy sê dit want hy reken hyself het geen resultate onder die volk bereik nie

· al het hy oortuigend aangetoon wie die Here is,

· al is die droogte wat hy aangekondig en die land geteister het, gebreek.
· Steeds wil Agab en Isebel hom doodmaak,
· steeds wil die volk hulle nie volkome tot die Here bekeer nie!

Wat was dus Elia se groot probleem?
Al dien hy die Here, en staan hy in ŉ verhouding met die Here, het Hy sy oë van die Here afgehaal.  Hy kyk vas teen die mense rondom hom.  Hy kyk vas teen sy omstandighede.  Hy kyk nie meer op na die Here nie. Hy reken hy is die enigste een nog wat die Here dien. By herhaling sê hy dat hy gefaal het.  Hy wil nie meer aangaan nie... ...

Wat met Elia gebeur het, kan so maklik met ons gebeur.  Ons staar ons so vas teen wat rondom ons gebeur, dat ons nie meer opkyk na die Here nie.
· Ons staar ons so vas na ŉ land wat in ons opinie besig is om uitmekaar te val,

· (dink maar – elektrisiteitstekort, slegte paaie, misdaad, geweld, hoë inflasie, besoedeling ens.)

· ons staar ons so vas teen leiers en regeerders wat in ons opinie totaal onbekwaam is, 
dat ons net wil padgee en emigreer.  Soos Elia wil ons nie meer hier wees waar die Here ons geroep en geplaas het nie... ...
Kom ons kyk hoe het Elia sy uitbranding reggestel.  Of eerder, 

hoe het die Here Elia se uitbranding reggestel.

Gemeente, om uitbranding reg te stel, om dit om te keer, of om dit te verhoed, moet jou driehoekie reg wees.  Elia se driehoekie moes soos volg gelyk het.

Jou driehoekie moet ook so lyk.  Vul maar jou naam in daar waar Elia staan.
Kyk mooi na die driehoek.  Elia moes hom nie deur die volk (asook Agab en Isebel) laat beïnvloed het nie.  God moes hom beïnvloed het.  Dit waarmee God hom beïnvloed, moes hy dan aan die volk oordra.

As Elia hiermee volhard het (want vir drie jaar het hy dit gedoen) dan sou hy nooit uitgebrand het nie. Tog, in hoofstuk 19 keer hy die saak om.  Hy laat toe dat die volk, Agab en Isebel hom beïnvloed en dan dra hy oor aan God dat hy wil sterf!

Omdat Elia hom deur die volk laat beïnvloed het, dink hy dat hy alleen is.  Niemand anders dien die Here nie.  Hy dink dat daar nie resultate op sy werk is nie.
· Tog, het die Here nie vir Obadja (die paleisopsigter – eerste minister!) wat die Here gedien het, beskerm in diens van Agab nie (1 Konings 18:3)!

· Het die Here nie deur Obadja 100 ander profete van die Here beskerm toe Isebel hulle wou doodmaak nie (vgl. 1 Konings 18:4)!
· Na die Here vir Elia van onder die besembos laat opstaan het, maak Hy aan hom by die berg Horeb bekend dat daar nog 7000 mense in Israel is wat Hom dien!  
En Elia dink hy is alleen!  Elia dink daar is nie resultate op sy werk nie!
Gemeente, ons moet ook net ons oë oopmaak en kyk.  Die Here is vandag steeds in Suid-Afrika aan die werk.  Weet julle dat hier in Ekurhuleni die afgelope maand ŉ evangelisasieveldtog is waaraan oor die 200 swart kerke (waaronder swart Gereformeerde Kerke) deelneem.  Die afgelope maand het daar in ons swart gemeenskappe hier teenaan en naby ons al oor die 2300 mense tot bekering gekom!
Ja, hulle moet opgevolg word en toegerus word in die geloof, maar God is aan die werk.  Ons moet net kyk en dit raaksien...

Die Here het nie alleen vir Elia uit sy depressie gekry deur hom sy visie te laat regstel nie.  Die Here gee ook vir Elia nuwe opdragte om uit te voer.  In 19:15-16 kry Elia drie nuwe opdragte:
· Hy moes Gasael as koning oor Aram gaan salf.

· Hy moes Elisa as sy opvolger salf.

· Hy moes Jehu as Agab se opvolger oor Israel gaan salf. (En Elia het gegaan en dit gedoen.  Deur Gasael en Jehu is die koningshuis van Agab later uitgewis!)
Aansporing

Broers en Susters, wanneer ons moeg en moedeloos is, wanneer ons depressief is oor ons omstandighede, moenie teen die omstandighede vaskyk nie.  
· Kyk in die eerste plek op na die Here.  Hy is steeds in beheer. Ons moet ons nie deur mense laat beïnvloed nie, maar deur God.
· Tweedens, kyk opnuut na jou roeping in hierdie wêreld.  Kyk na jou roeping hier in Suid- Afrika.  
· Watter gawes en talente het die Here jou gegee?  
· Hoe kan jy dit hier in sy diens aanwend?  
· Hoe kan jy die Here deur jou gawes en talente hier in Suid-Afrika dien?

Kyk weer na die laaste skyfie en sit jou naam in die plek van Elia.  Hoe gebruik die Here jou hier waar jy is?
As jy vir jouself ŉ taak en doel in diens van die Here geformuleer het, en wanneer jy daardie taak en doel met God se krag uitvoer, dan sal jy nie depressief raak, moeg raak, moedeloos raak nie.  Hou jou oë op die Here en jy sal met krag en energie werk.

Elia het dit begin doen.  En hy wat eers gewens het om te sterf, het toe nooit gesterf nie. Die Here het hom lewend in die hemel opgeneem.

Doen jou taak en roeping voor God in hierdie wêreld, en weet daar kom ŉ dag wat Jesus ons gaan kom haal.  Daardie dag gaan ons hierdie stukkende wêreld verlaat, ons taak afgehandel, en ons gaan dan in die rus van die Here ingaan.  
Jy is nou nog nie in daardie rus nie.  Jy het nog ŉ taak hier op aarde. Hou jy net jou oë op die Here in die hemel en laat jou hande en voete God se werk hier op aarde doen. 
AMEN 

